
INKLYUZIV TA’LIM: ADOLATLI VA TENG 
JAMIYAT SARI
Muxamedjanova Dilshodxon Muzaffarovna
Toshkent davlat iqtisodiyot universiteti 
“Budjet hisobi va g‘aznachilik”
kafedrasi mustaqil izlanuvchisi (PhD)

Annotatsiya: Mazkur maqolada inklyuziv ta’limni rivojlantirishda uchraydigan asosiy muammolar va ularni bartaraf etish 
yo‘llari yoritilgan. Muammolar orasida infratuzilma yetishmovchiligi, o‘qituvchilarning malaka darajasi, ota-onalarning 
xabardorligi, o‘quv dasturlarining moslashmaganligi, jamiyatdagi stigma va moliyaviy resurslarning cheklanganligi kabi 
masalalar keltirilgan. Ushbu maqola inklyuziv ta’lim tizimini rivojlantirish uchun muhim tavsiyalar beradi.

Kalit soʻzlar: inklyuziya, inklyuziv ta’lim, bolalar huquqi, alohida ta’lim ehtiyojlariga ega bolalar, maxsus pedagog, teng 
imkoniyatlar.

Abstract: This article explores key issues encountered in the development of inclusive education and suggests solutions 
to address them. Problems such as insufficient infrastructure, inadequate teacher qualifications, lack of parental 
awareness, unadapted curricula, social stigma, and limited financial resources are discussed. The article provides 
essential recommendations for improving the inclusive education system.

Key words: inclusion, inclusive education, children’s rights, children with special educational needs, special educator, 
equal opportunities.

Аннотация: В данной статье рассматриваются основные проблемы, возникающие при развитии инклюзивного 
образования, и пути их решения. Среди проблем выделены нехватка инфраструктуры, недостаточная 
квалификация учителей, осведомленность родителей, неподготовленность учебных программ, социальная 
стигматизация и ограниченные финансовые ресурсы. Статья содержит важные рекомендации для развития 
системы инклюзивного образования.

Ключевые слова: инклюзия, инклюзивное образование, права ребенка, дети с особыми образовательными 
потребностями, специальный педагог, равные возможности.

K I R I S H
Prezidentimiz Shavkat Mirziyoyev ta’kidlaganidek: “Inson qadri – eng oliy qadriyat bo‘lishi shart.” Inklyuziv 

ta’lim aynan shu g‘oyaga asoslangan holda, har bir shaxsga munosib ta’lim va tarbiya olish imkonini yaratadi. 
Shuningdek, davlat rahbari ta’lim tizimini takomillashtirishda “hech kim e’tibordan chetda qolmasligi kerak” 
degan tamoyilni ilgari suradi. Bu esa inklyuziv yondashuvning amaldagi muhim asosidir.

Har bir inson tabiiy imkoniyatlaridan qat’i nazar, to‘laqonli ta’lim olish huquqiga egadir. Zamonaviy jamiyatda 
inklyuziv ta’lim – bu nafaqat ijtimoiy barqarorlik kafolati, balki barcha a’zo uchun teng imkoniyatlar yaratishning 
muhim shartidir. O‘quv muhitini barchalar uchun moslashtirish orqali, imkoniyati cheklangan bolalarning 
jamiyatda faol ishtirok etishiga yo‘l ochiladi. Bunday yondashuv inson qadr-qimmatini hurmat qilish, huquq va 
erkinliklarni ta’minlashga qaratilgan. Inklyuziv ta’lim nafaqat ta’lim tizimini, balki butun jamiyatning qarashlarini 
o‘zgartirishga xizmat qiladi. Ushbu yondashuv barcha bolalarning birga o‘qishini ta’minlab, hamjihatlik va 
bag‘rikenglik muhitini shakllantiradi. Shu orqali biz adolatli va farovon jamiyat sari dadil qadam tashlaymiz. 
Mavzuning dolzarbligi ayni shu nuqtalar bilan belgilanadi.

M A V Z U G A  O I D  A D A B I Y O T L A R  S H A R H I
Konstitutsiya – mamlakatdagi barcha qonun va siyosatlarning asosi hisoblanadi. Unda har bir fuqaroning 

teng huquqliligi, ta’lim olish imkoniyati kafolatlangan. Inklyuziv ta’limni amalga oshirishda Konstitutsiyaning 
41-moddasi “Har kim ta’lim olish huquqiga ega” asosiy huquqiy poydevor vazifasini bajaradi.

O‘zbekiston Respublikasining 2007-yil 23-noyabrdagi “Bola huquqlarining kafolatlari to‘g‘risida”gi 
Qonun1 bolalarning huquqlarini himoya qilishda, ayniqsa nogironligi bo‘lgan bolalarning ta’lim sohasida 
teng imkoniyatlarini ta’minlashda muhim ahamiyatga ega. Qonun inklyuziv ta’lim g‘oyasini qonuniy jihatdan 
mustahkamlaydi.

O‘zbekiston Respublikasining 2020-yil 23-sentyabrdagi “Ta’lim to‘g‘risida”gi O‘RQ-637-son2 Qonunida 
ta’limning barcha shakllari, jumladan, inklyuziv ta’limning tashkil etilishi, mazmuni va shakllari belgilab berilgan. 
Unda “barcha uchun ta’lim” tamoyili asos qilib olingan va inklyuziv muhitda ta’lim berish huquqiy jihatdan 
ta’minlangan.

O‘zbekiston Respublikasi Prezidentining 2020-yil 13-oktyabrdagi “Alohida ta’lim ehtiyojlari bo‘lgan bolalarga 
ta’lim-tarbiya berish tizimini yanada takomillashtirish chora-tadbirlari to‘g‘risida”gi PQ-4860-sonli3 qarorda 
alohida ta’lim ehtiyojlari bo‘lgan bolalarni qo‘llab-quvvatlash, ular uchun maxsus o‘quv dasturlari, psixologik 
va pedagogik yordam tizimini yaratishga qaratilgan. Inklyuziv ta’limni amalga oshirishda amaliy mexanizmlarni 
taklif etadi.

“O‘zbekiston – 2030” strategiyasi, ushbu hujjatda inklyuziv, barqaror va inson markazlashgan jamiyat barpo 
etish asosiy maqsad sifatida belgilangan. Unda “hech kim orqada qolmasligi” tamoyiliga tayanilib, imkoniyati 
cheklangan insonlarni jamiyatga to‘liq integratsiya qilishning ustuvor yo‘nalishlari belgilab berilgan.

O‘zbekiston Respublikasi Vazirlar Mahkamasining 2021-yil 12-oktyabrdagi “Alohida ta’lim ehtiyojlari bo‘lgan 
bolalarga ta’lim berishga oid normativ-huquqiy hujjatlarni tasdiqlash to‘g‘risida”gi 638-son4 qarorda inklyuziv 
ta’limga oid normativ-huquqiy bazani mustahkamlaydi. U orqali maxsus ehtiyojli bolalarni ta’lim tizimiga jalb 
etish va ularning imkoniyatlarini oshirish bo‘yicha huquqiy mexanizmlari belgilangan.

S.Hamdamov[11]ning “Kambag‘allikni qisqartirish va aholini ijtimoiy himoyalashning moliyalashtirish” nomli 
maqolasida ijtimoiy himoya va kambag‘allikni qisqartirish masalalari yoritilgan bo‘lib, inklyuziv ta’limning ijtimoiy 
barqarorlikka qo‘shadigan hissasi aniq ko‘rsatilgan. Himoyaga muhtoj bolalar uchun ta’lim imkoniyatlarini 
kengaytirish – kambag‘allik davrida muhim masala ekani ta’kidlab o‘tilgan.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Ta’lim jamiyat ravnaqining asosiy ustuni bo‘lib, yosh avlodning ongi va kelajagini shakllantiradi. Yillar 

davomida an’anaviy ta’lim tizimi doirasida ko‘plab o‘quvchilar alohida sinflarga, maxsus maktablarga 
joylashtirilgan, ayrimlari hatto ta’lim olish imkoniyatidan mahrum bo‘lgan. Inklyuziv ta’lim falsafasi buni 
o‘zgartirishni maqsad qiladi va barcha bolalarga teng sharoitlarda ta’lim berish, alohida ta’lim ehtiyojlari bo‘lgan 
bolalarni jamiyatning ajralmas qismi sifatida tarbiyalash, ularning qobiliyatlarini rivojlantirish va mustaqil hayotga 
moslashishiga yordam berishni nazarda tutadi.

Bugungi kunda inklyuziv ta’limni rivojlantirish masalasi nafaqat O‘zbekiston, balki butun dunyo miqyosida 
dolzarb mavzulardan biri hisoblanadi. Zero, ta’lim sohasida teng imkoniyatlarni yaratish, alohida ehtiyojga 
ega bo‘lgan shaxslarning ham jamiyat hayotida to‘laqonli ishtirok etishini ta’minlash har bir davlatning ustuvor 
vazifalaridan biridir.

Inklyuziv ta’lim to‘g‘risida so‘z yuritar ekanmiz, avvalo inklyuziya o‘zi nima ekanligini aniqlab olish zarur. 
“Inklyuziya” so‘zi umumiy ma’noda “qamrab olish” yoki “o‘z ichiga olish” ma’nosini bildiradi. U inglizcha “inclusion” 
so‘zidan olingan bo‘lib, o‘z navbatida lotincha “includere” so‘zidan kelib chiqqan. Lotincha “includere” so‘zi “in” – 
“ichiga” va “claudere” – “yopish, qamrab olish” birikmasidan tashkil topgan bo‘lib, u “ichiga kiritish” va “qamrab 
olish” ma’nosini beradi.

Inklyuziya – bu barcha insonlarning, ularning imkoniyatlari, jismoniy yoki ruhiy holati, irqi, dini yoki 
ijtimoiy maqomidan qat’i nazar, jamiyatda teng huquq va imkoniyatlarga ega bo‘lishini ta’minlashga qaratilgan 
tushuncha. Quyidagi rasmda eksklyuziya (istisno), separatsiya (ajratish), integratsiya va inklyuziya o‘rtasidagi 
farqni yaqqol ko‘rishimiz mumkin (1-rasm).

1	 https://lex.uz/mact/-1297315
2	  https://lex.uz/mact/-1297315
3	  https://lex.uz/docs/-5013007
4	  https://lex.uz/docs/-5044711

1-rasm. Izolyatsiyadan inklyuziyaga: tenglik sari imkoniyat 5

Inklyuziv ta’lim esa, o‘quvchilarning ehtiyojlari va imkoniyatlarini hisobga olgan holda barcha bolalarni 
birgalikda ta’lim-tarbiya jarayoniga jalb qilish tizimidir. Uning asosiy maqsadi – imkoniyati cheklangan bolalarni 
jamiyatga moslashtirish va ularning to‘laqonli rivojlanishini ta’minlashdir.

Inklyuziv ta’lim nima uchun muhim?
Birinchidan, har bir bola uchun teng imkoniyatlar yaratiladi. Har bir o‘quvchi, imkoniyatidan qat’i nazar, 

ta’lim olish huquqiga ega bo‘lishi kerak. O‘zbekiston Respublikasi “Bola huquqlarining kafolatlari to‘g‘risida”gi 
Qonunning 23-moddasiga muvofiq, har bir bola bilim olish huquqiga ega bo‘lib, davlat ularning bepul majburiy 
umumiy o‘rta ta’lim va o‘rta maxsus ta’lim olishini kafolatlaydi. Shuningdek, 29-moddada tibbiy-psixologik-
pedagogik komissiyaning tavsiyasi bo‘lgan taqdirda, jismoniy va (yoki) ruhiy rivojlanishida nuqsonlari bo‘lgan 
bolalar va nogironligi bo‘lgan bolalarning ota-onalari o‘z xohish-istagiga ko‘ra hamda bolaning qiziqishlaridan 
kelib chiqqan holda ta’lim (umumta’lim yoki ixtisoslashtirilgan) muassasasi turini tanlash huquqiga ega ekanligi 
qayd etilgan.

Ikkinchidan, jamiyatda bag‘rikenglikni shakllantiradi. Inklyuziv muhitda o‘sgan bolalar turli insonlar bilan 
muloqot qilib, hurmat, tolerantlik va mehr-oqibatni o‘rganadilar.

Uchinchidan, imkoniyati cheklangan bolalarga ijtimoiylashuv imkonini beradi. Ular atrofidagi odamlar bilan 
muloqotni kuchaytirish orqali o‘zlarini jamiyatning bir qismi sifatida his qiladilar.

To‘rtinchidan, o‘qituvchi va pedagoglar uchun yangi malaka va ko‘nikmalarni shakllantiradi. Inklyuziv ta’lim 
orqali pedagoglar individual yondashuv va innovatsion usullarni qo‘llashni o‘rganadilar.

Inklyuziv ta’lim nafaqat ijtimoiy himoyaga muhtoj bolalar, balki jamiyat uchun ham muhimdir, chunki u 
kelajakda barcha insonlar o‘rtasida tenglik va hamkorlik muhitini yaratishga xizmat qiladi.

Zero, inklyuziv ta’lim bu faqatgina nogiron bolalarni umumta’lim maktablariga joylashtirishdan iborat 
emas, balki alohida ta’lim ehtiyojlari bo‘lgan bolalarni jamiyatning ajralmas qismi sifatida tarbiyalash, ularning 
qobiliyatlarini rivojlantirish va mustaqil hayotga moslashishiga yordam berishga qaratilgan bo‘lib, butun ta’lim 
tizimini qayta qurish, xilma-xillikni qabul qilish va har bir o‘quvchiga zarur qo‘llab-quvvatlashni ta’minlashdir. 
YUNESKO ta’rifiga ko‘ra, inklyuziv ta’lim “har qanday farqlaridan qat’i nazar, barcha bolalarning bir maktabda 
birgalikda o‘qishini va kerakli yordam bilan ta’minlanishini kafolatlashdir”. Binobarin, inklyuziv ta’lim o‘qitish 
uslublarini, ta’lim muhitini va ta’lim siyosatini o‘quvchilarning turli ehtiyojlariga moslashtirishni o‘z ichiga oladi.

Inklyuziv ta’lim nima uchun aynan bugun dolzarb?
AQSHning Kasalliklarni nazorat qilish va oldini olish markazining ma’lumotlarida inklyuziv ta’limga ehtiyoji 

bo‘lgan, shu jumladan autistik spektrida buzilishlar aniqlangan bolalar sonining o‘sishini tasdiqlovchi aniq 
ma’lumotlar va tendensiyalar keltirilgan. Xususan, 2004-yilda 166 boladan 1 nafar bolada autistik spektrida 
buzilishlar aniqlangan bo‘lsa, 2023-yilga kelib har 36 boladan 1 nafarida aniqlangan (2-rasm).

5	 Muallif tomonidan tayyorlangan.

2-rasm. 2004–2023-yillarda AQSHdagi 8 yoshdagi bolalar o‘rtasida kuzatilgan dinamik o‘zgarishlar 6

Ushbu ma’lumotlar so‘nggi yigirma yilda autistik spektrida buzilishlar holatini aniqlashning sezilarli darajada 
oshganini ko‘rsatadi.

Bugungi kunda autizm prevalentligi bo‘yicha tadqiqotlar
37 ta mamlakatda o‘tkazilganligi va ularning barchasi o‘xshash tendensiyalarni ko‘rsatganligini inobatga 

olib, autistik spektrida buzilishlar holatlari soni o‘sib borayotganligi haqidagi ma’lumotlarning to‘g‘riligi shubhasiz. 
Bu esa inklyuziv ta’lim doirasida maxsus yordamga muhtoj bo‘lgan bolalar sonining to‘g‘ridan to‘g‘ri ortishiga 
olib kelmoqda.

Inklyuziv ta’limni tashkil qilish va takomillashtirish masalasi dastavval sohaga oid muammolarni aniq 
belgilab olishni talab qiladi. 

Birinchidan, inklyuziv ta’lim bo‘yicha maxsus metodika va pedagogik yondashuv ko‘nikmalariga ega 
o‘qituvchilar sonini tizimli oshirish, bunda:

a) o‘qituvchilar uchun inklyuziv ta’limga oid maxsus malaka oshirish kurslari va treninglarini tashkil etish. 
Ushbu treninglarda zamonaviy metodika, psixologik yondashuv va texnologiyalardan foydalanishga alohida 
e’tibor qaratish muhim;

b) oliy ta’lim muassasalarida inklyuziv ta’lim bo‘yicha maxsus yo‘nalishlar va amaliy mashg‘ulotlarni 
kengaytirish. Treninglarda nafaqat nazariy, balki amaliy ko‘nikmalar shakllantirilishiga alohida e’tibor qaratish 
zarur;

c) maxsus pedagoglarni tayyorlash bo‘yicha yangi ta’lim dasturlarini ishlab chiqish va joriy etish. Dasturlar 
amaliy mashg‘ulotlarga boy bo‘lishi, o‘qituvchilarni psixologik va maxsus pedagogik yondashuvlarga o‘rgatishga 
yo‘naltirilishi muhim.

Ikkinchidan, infratuzilmani takomillashtirish:
a) maktablar infratuzilmasini yangilash uchun maxsus dasturlar ishlab chiqish va maxsus ehtiyojga ega 

bolalar uchun moslashtirilgan jihozlar bilan ta’minlash. Bunda har bir hududdagi maktablarning ehtiyojlari tahlil 
qilinib, resurslar teng va samarali taqsimlanishi lozim;

b) Mahalliy transport kompaniyalari bilan hamkorlikda maxsus avtobuslar va transport xizmatlarini joriy 
qilish. Bunda transport haydovchilari uchun maxsus tayyorgarlik kurslari tashkil etish va bolalar xavfsizligini 
ta’minlashga e’tibor berish zarur.

Uchinchidan, o‘quv dasturlari va darsliklarni maxsus ehtiyojlarga ega bolalar uchun moslashtirish:
a) o‘quv dasturlarini inklyuziv talablarga mos ravishda yangilash va maxsus darsliklar yaratish. Ushbu 

darsliklar bolalarning individual imkoniyatlarini hisobga olgan holda ishlab chiqilishi muhim;
b) har bir sinf uchun maxsus pedagog, yordamchi pedagog va (yoki) tyutor ajratish tizimini joriy qilish. 

Bunday yordamchilar har bir bola uchun individual reja ishlab chiqishga ko‘maklashishi kerak. Shuningdek, 

6	 АҚШнинг Касалликларни назорат қилиш ва олдини олиш марказининг (U.S. Centers for disease control and prevention, Autism 
Speaks) маълумотлари асосида муаллиф томонидан тайёрланган

maxsus ehtiyojga ega bolalar uchun tibbiyot xodimini biriktirish tizimini joriy qilish tavsiya etiladi. Bu xodimlar 
bolalarning salomatligini kuzatish va muayyan sog‘liq muammolarini nazorat qilishda muhim ahamiyat kasb 
etadi.

To‘rtinchidan, inklyuziv ta’limning mohiyati va afzalliklari haqida ota-onalar o‘rtasida yetarli xabardorlikni 
oshirish:

a) inklyuziv ta’lim targ‘iboti uchun maxsus seminar va treninglar tashkil etish. Ushbu treninglarda ota-
onalarga inklyuziv muhitda bolalarni tarbiyalash va qo‘llab-quvvatlash usullari haqida ma’lumot berish muhim;

b) ota-onalarga maslahat markazlari va psixologik yordam tizimini kengaytirish. Bu markazlarda psixolog, 
psixonevrolog, defektolog va logoped kabi mutaxassislar xizmat ko‘rsatishi lozim.

Beshinchidan, jamiyatda maxsus ehtiyojga ega bolalarga nisbatan salbiy tushuncha va stereotiplarni 
bartaraf qilish:

a) jamiyatda inklyuziv ta’limni targ‘ib qilish uchun ommaviy axborot vositalari orqali ijtimoiy kampaniyalar 
o‘tkazish. Bunday kampaniyalarda muvaffaqiyatli misollar va real hayotdagi ijobiy natijalarga urg‘u berish 
muhim;

b) maktablarda ijtimoiy faollik va do‘stlik muhitini rivojlantirish uchun klub va jamiyatlar tashkil etish. Bu 
orqali bolalar o‘z tengdoshlarining imkoniyatlarini tushunishi va qabul qilishi uchun muhit yaratiladi.

Oltinchidan, davlat budjetidan ajratiladigan mablag‘lardan maqsadli va samarali foydalanish uchun dasturiy 
budjetlashtirish asosida moliyalashtirish, xalqaro grantlar jalb qilish, xususiy sektor va xayriya tashkilotlari bilan 
hamkorlikda qo‘shimcha manbalarni safarbar qilish orqali inklyuziv ta’limni moliyalashtirishni takomillashtirish.

X U L O S A  V A  T A K L I F L A R
Inklyuziv ta’lim – adolatli va teng jamiyat sari intilishning asosiy elementi hisoblanadi, chunki u barcha 

talabalarni teng bilim olish imkoniyatlari bilan ta’minlash orqali ijtimoiy integratsiyani mustahkamlaydi. Tadqiqot 
natijalari shuni ko‘rsatadiki, inklyuziv ta’lim tizimini muvaffaqiyatli tashkil etish pedagoglarning malakasi, 
innovatsion o‘quv metodlari va zamonaviy texnologiyalar bilan bog‘liq qator o‘zaro integratsiyalashgan omillarga 
bog‘liqdir. Barqaror va inklyuziv ta’lim muhitini yaratish orqali, shuningdek, cheklangan imkoniyatlarga ega 
bo‘lgan talabalar ishtirokini oshirish va ijtimoiy tenglikni ta’minlash mumkin.

Kelgusida inklyuziv ta’limni yanada rivojlantirish uchun quyidagi tavsiyalarni berish mumkin:
1. Pedagoglar va ta’lim rahbarlari uchun maxsus trening va professional rivojlanish dasturlarini joriy etish;
2. Raqamli texnologiyalar va interaktiv o‘quv resurslarini kengaytirish orqali o‘quv jarayonini 

zamonaviylashtirish;
3. Davlat, nodavlat va jamoat tashkilotlari o‘rtasida hamkorlik asosida inklyuziv ta’lim strategiyalarini ishlab 

chiqish va ularni muntazam monitoring qilish zarur.
Ushbu chora-tadbirlar inklyuziv ta’limni yanada mustahkamlash va adolatli, teng imkoniyatli ta’lim muhitini 

yaratishda muhim ahamiyatga ega bo‘ladi.

